
Perchè dove l'è ciù libero ô corso

A-e communi tendenze naturali,

Che se pêuan soddisfâ senza rimorso,

Gh'ën meno abûsi all'ordine fatali;

E gh'è meno besêugno do soccorso

Pe sopprimei de lezzi e de legali,

Quelle imbroggiæ pë so complicazioîn,

Questi pe aviditæ spesso inibroggioîn.

Perchè i secoli d'öu vantæ e descriti

Da-i poeti in lê se poësan realizzâ

Cose mancava a-ô popolo d'Aïti,

Ch'ô l'abitava un'isoa fortunâ,

Ne-a quæ delizie e comodi infiniti

Ghe presentava ô clima, a tæra e ô mâ,

Dove sotto d'un cappo, ch'è l'ëa un poæ

O se godiva a quete e a libertæ?...

Mancava che ô Spagnollo dominante

Tanto ben ô portasse ä perfezion

Con trattâ l'Indian semplice e ignorante

Cö santo amô che vêu Cristo e a raxon,

E non co-ô fanatismo intollerante,

E ô fâso zelo de l'inquixizion;

E l'industria portâ dove a non ëa,

E a civiltæ, no a vanitæ europea.

Ma quella razza ipocrita, egoista

In tæra d'abbondansa e de delizia

Doppo un'ingiusta e façile conquista

A n'ha trovôu che un'occaxion propizia

E mezi proprii a soddisfâ a so trista

Ambizion e insaziabile avarizia,

E in quelle quete e semplici tribù

Vittime solo sacre ä scciavitù!

